
					இப்பக்கம் மெய்ப்பு பார்க்கப்படவில்லை
70 இ. புலவர் கா. கோவிந்தன்

நிலையை நினக்கு அறிவுறுத்தி நின்னைக் கடிந்துரைக்க முன்வந்து விட்டேன்; அது குறித்து என்னை வெறுத்து வெகுளாது, நான் கூறுவனவற்றைக் கேள்; அன்ப ! நின்னால் காதலிக்கப் பெற்ற என் தோழி நளிை இளமைப் பருவத்தள் நலம் தீங்குகளை அறிந்து கொள்ளும் அறிவு வாய்க்கப் பெறாதவள்; அவள் அத்தகையள் என்பதை அறிந்து கொண்டமையால், அவளை அன்று காதலித்து, இன்று ஈண்டு வந்து கவலையற்று வாழ்கின்றாய்; அவள் மார்பில் தொய்யில் எழுதியும், அவள் கூந்தலை ஐவகை வனப்பும் தோன்றும் வண்ணம் பின்னிட்டும், அவள் உள்ளத்தில் காதற்கனலை மூட்டிவிட்டாய். நீ தந்த காதல் நோயால் அவள் பெரிதும் கலங்குகிறாள். அவள், கண்ணிர் ஆறெனப் பெருகி ஓட ஓயாது அழுது கொண்டே உள்ளாள். அதனால் அவள் பேரழகு அவளை விட்டு அகன்றுவிட்டது. அவள் மேனி வனப்பிழந்து வாடிற்று; அவள் கைவளைகள் முன் கையில் நிற்க மறுத்துக் கழன்று ஒடுகின்றன. அவளை ஆங்கே அவ்வாறு வாடவிடுத்து, கடல் வளம் கொழிக்கும் நின்நாட்டுக் கானற் சோலை களில் கவலையற்று வாழ்கிறாய், நீ, நின் செயல் நனிமிகக் கொடிது; தகுதியற்றது; நீ அறக்கொடியோன் ஆயினை; தக்கான் என மதிக்கும் தகுதியற்றவன் ஆகிவிட்டனை.

'அன்ப! அவள் நீ இல்லாமல் ஓர் இமைப் பொழுதும் உயிர் கொண்டு வாழ்ந்திராள்; அவள் கைவளைகள், கைகளில் நிற்க வேண்டுமாயின், பிறைத் திங்கள் போல் பேரழகு காட்டும் அவள் நெற்றி அழகு அழியாது நிலைபெற வேண்டுமாயின், அது, நீ அவளை மணந்து கொள்வது ஒன்றினாலேயே ஆகும். ஆகவே அன்ப! அவளை வரைந்து கொள்ள, இன்றே விரைந்து வருவாயாக!” என வேண்டிக் கொண்டாள்.

		 இப்பக்கம் கடைசியாக 22 பெப்பிரவரி 2018, 06:15 மணிக்குத் தொகுக்கப்பட்டது.
	அனைத்துப் பக்கங்களும் படைப்பாக்கப் பொதுமங்கள் அனுமதியுடன் பகிரப்பட்டுள்ளன; கூடுதலான கட்டுப்பாடுகளுக்கு உட்படலாம்.

